
ᐃᓪᓗᓕᐅᖅᑕᐅᓂᐊᖅᑐᑦ $100 ᒥᓕᐊᓐᓄᑦ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᖑᓯᒪᔪᓄᑦ ᐃᓪᓗᓕᕆᓂᕐᒧᑦ 

 
ᐃᖃᓗᐃᑦ (ᒫᑦᓯ 31, 2009) - ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐅᖃᐅᓯᖃᖅᑲᐅᔪᑦ 
ᐃᓪᓗᓕᐅᖅᑕᐅᓂᐊᖅᑐᓂᒃ ᐊᕐᕌᒎᓐᓂ ᒪᕐᕉᓐᓂ $100 ᒥᓕᐊᓐᓄᑦ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᖑᓯᒪᔪᓄᑦ 
ᐃᓪᓗᓕᐅᕈᑎᑦᓴᐅᓪᓗᑎᒃ ᐊᑭᑐᓗᐊᙱᑦᑐᓂᒃ. 
 

ᑖᒃᑯᐊ ᑮᓇᐅᔭᖅᑖᖑᓯᒪᔪᑦ ᐱᒻᒪᕆᔪᒥᒃ ᐃᓕᓴᖅᓯᒍᑎᐅᓯᒪᔪᑦ ᐃᓪᓗᓕᕆᓂᕐᒧᑦ ᐊᑦᓱᕉᑎᒋᕙᑦᑕᑎᓐᓂᒃ ᓄᓇᕗᒻᒥ 
ᐃᑲᔪᕐᓂᖃᖅᑐᒻᒪᕆᐅᓪᓗᑎᓪᓗ ᓄᓇᕗᒻᒥ ᓄᓇᓕᖏᓐᓄᑦ. 
 

“ᓄᓇᕗᑦ ᐊᕐᕌᒍᓂᒃ ᖁᓕᓂᒃ ᓇᓪᓕᐅᓂᖅᓯᐅᑎᓪᓗᒍ, ᑖᒃᑯᐊ ᑮᓇᐅᔭᖅᑖᖑᓯᒪᔪᑦ ᓇᓗᓇᐃᖅᓯᓯᒪᒍᑕᐅᓂᐊᖅᑐᑦ 
ᑲᒪᒋᔭᖃᖅᐸᓪᓕᐊᓂᕐᒧᑦ ᓄᓇᕗᒻᒥ ᐃᓪᓗᑭᑦᓴᒻᒪᕆᓐᓂᐅᔪᒥᒃ ᐊᕐᕌᒍᒃᑲᓐᓂᐅᓂᐊᖅᑐᓄᑦ ᖁᓕᓄᑦ,” ᐅᖃᖅᓯᒪᔪᖅ 
ᕼᐊᓐᑐ ᑐᑐ, ᒥᓂᔅᑕ ᑲᒪᒋᔭᖃᕐᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ. ᑖᒃᑯᐊ ᑮᓇᐅᔭᐃᑦ ᓇᓗᓇᐃᖅᓯᒍᑕᐅᓯᒪᔪᑦ 
ᐋᑐᕚ ᐃᓕᓴᖅᓯᕙᓪᓕᐊᒻᒪᑦ ᐱᔭᕆᐊᓕᖏᓐᓂᒃ ᓇᓗᓇᐃᔭᖅᑕᐅᓯᒪᔪᓂᒃ ᐊᕐᕌᒍᓄᑦ ᖁᓕᓄᑦ ᐃᓄᓐᓂᒃ 
ᐃᓪᓗᓕᕆᓂᕐᒧᑦ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᓂ ᐋᖅᑭᑦᓱᖅᑕᐅᓚᐅᖅᓯᒪᔪᖅ ᑲᑐᔾᔨᖃᑕᐅᓪᓗᑎᒃ ᓄᓇᕗᑦ 
ᑐᙵᕕᒃᑯᑦ. 
 

“ᓂᕆᐅᓇᖅᑐᖅ 285 ᐱᑕᖃᕆᐊᖃᓪᓚᕆᑦᑐᑦ ᐊᑭᑐᓗᐊᙱᑦᑐᑦ ᐃᓪᓗᐃᑦ ᓴᓇᔭᐅᓂᐊᕐᓂᖏᓐᓂᒃ ᓄᑖᓄᑦ 
ᑮᓇᐅᔭᖅᑖᖑᓯᒪᔪᓄᑦ ᐃᓪᓗᓕᕆᓂᕐᒧᑦ ᒐᕙᒪᑐᖃᒃᑯᓐᓂᒃ,” ᐅᖃᖅᓯᒪᔪᖅ ᑐᑐ. “ᑖᒃᑯᐊ ᐊᒡᒍᑐᖅᑕᐅᓂᖏᑦ 
ᐱᒻᒪᕆᐅᓪᓗᑎᒃ ᐊᓪᓗᕆᐊᕈᑎᐅᔪᑦ ᐊᑦᓱᕉᑎᖃᕐᓂᖏᓐᓄᑦ ᐊᖑᒻᒪᑎᒐᓱᐊᖅᑐᑎᒃ ᐃᓪᓗᖃᖅᑎᑦᓯᒋᐊᖃᕐᓂᕐᒧᑦ 
ᐱᕈᖅᐸᓪᓕᐊᑎᓪᓗᒍ ᓄᓇᕗᑦ.” 
 

ᐱᓕᕆᔾᔪᓯᐅᓯᒪᔪᑦ ᐊᔾᔨᓴᐃᓐᓇᖏᑦ ᐊᒡᒍᖅᑐᐃᓂᕐᒧᑦ ᐃᓪᓗᓕᐅᕐᕕᐅᓂᐊᖅᑐᓂᒃ ᑕᐃᒫᑦᓴᐃᓐᓇᖅ ᐊᑐᖅᑕᐅᓚᐅᖅᑐᓂᒃ 
ᓄᓇᕗᒻᒥ ᐃᓪᓗᓕᕆᓂᕐᒧᑦ ᑮᓇᐅᔭᖅᑖᖑᓯᒪᔪᓄᑦ, ᑐᙵᕕᖃᓚᐅᖅᑐᑦ ᑲᑎᓕᒫᖅᑐᒋᑦ ᖃᑦᓯᐅᓂᖏᓐᓂᒃ 
ᑭᒃᑯᑐᐃᓐᓇᐃᑦ ᐃᓪᓗᓂᒃ ᐊᑐᖅᑐᐊᖅᐸᑦᑐᑦ ᐊᑐᓂᑦ ᓄᓇᓕᓐᓂ. 
 

“ᐱᓕᕆᔾᔪᓯᐅᓚᐅᖅᑐᖅ ᓈᒻᒪᒋᔭᐅᓯᒪᔪᖅ ᐃᓚᐃᓐᓈᖅᓯᒪᒍᑕᐅᒐᓂ ᐊᔾᔨᒌᑎᑦᓯᓂᐅᓪᓗᓂᓗ, ᓇᓗᓇᐃᖅᓯᓯᒪᓪᓗᓂᓗ 
ᓄᓇᓕᓕᒫᑦ ᓴᓇᕕᐅᓂᐊᕐᓂᖏᓐᓂᒃ ᓄᑖᓂᒃ ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓂᒃ ᐃᓪᓗᓂᒃ,” ᐅᖃᖅᓯᒪᔪᖅ ᑐᑐ. 
 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᒋᐊᖃᑎᖃᓕᕐᓂᐊᖅᑐᑦ ᓄᓇᓕᓐᓂᒃ ᐊᒻᒪᓗ ᓄᓇᓕᓐᓂ ᒐᕙᒪᒃᑯᓂᓪᓗ 
ᐱᔨᑦᓯᕋᖅᑎᒃᑯᓐᓂᒃ ᓇᓗᓇᐃᖅᓯᓯᒪᒐᓱᐊᕐᓗᑎᒃ ᓈᒻᒪᑦᓯᐊᖁᓪᓗᒋᑦ ᓄᓇᐃᑦ ᐃᓂᑦᓴᖏᑦ ᐅᐸᓗᖓᐃᖅᑕᐅᓯᒪᖁᓪᓗᒋᑦ 
ᐃᓪᓗᓕᐅᕐᕕᐅᒋᐊᕈᓐᓇᖅᓯᓗᑎᒃ. 
 

ᐊᐅᓚᑦᓯᓂᕐᒧᑦ ᖃᓄᖅᑑᕈᑎ 285-ᓄᑦ ᐃᓪᓗᓄᑦ ᒫᓐᓇ ᐋᖅᑭᑦᓱᖅᑕᐅᕙᓪᓕᐊᔪᖅ. ᐊᔾᔨᒌᖏᑦᑑᓂᒃ ᐃᓪᓗᓂᒃ, 
ᐃᓚᒋᔭᐅᓗᑎᒃ ᐃᒻᒥᒃᑰᖅᑐᑦ ᐃᓚᒌᓄᑦ ᐃᓪᓗᓂᒃ, ᓴᓇᔭᐅᒋᐊᕐᓂᐊᖅᑐᑦ 2009-ᒥᒃ 2011-ᒧᑦ. 
 

ᐊᑐᐃᓐᓇᐅᑎᑦᓯᓂᒃᑯᑦ ᐃᓪᓗᓂᒃ, ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓄᓇᕗᒥᓗ ᒐᕙᒪᒃᑯᖏᑦ ᐱᓕᕆᖃᑎᖃᕐᓂᐊᖅᑐᑦ 
ᒐᕙᒪᑐᖃᒃᑯᓐᓂᒃ ᐋᖅᑭᑦᓱᐃᕙᓪᓕᐊᓗᑎᒃ ᓯᕗᓂᑦᓴᖃᑦᓯᐊᕐᓂᖅᓴᐅᖁᓪᓗᒋᑦ ᓄᓇᕗᒻᒥᐅᑦ. 

-30- 
ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᑦᓴᖅ: 
ᐲᑕ ᔅᑳᑦ 
ᐊᖏᔪᖅᑳᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ 
ᐅᖄᓚᐅᑎᖓ: 867-975-7201 

ᓄᓇᓖᑦ ᖃᑦᓯᐅᓂᖏᑦ 
ᐃᓪᓗᐃᑦ 

ᐃᖃᓗᐃᑦ 20 
ᖃᒪᓂᑦᑐᐊᖅ 20 
ᐊᕐᕕᐊᑦ 20 
ᑲᖏᖅᖠᓂᖅ 16 
ᐃᒡᓗᓕᒃ 16 
ᐸᖕᓂᖅᑑᖅ 15 
ᒥᑦᑎᒪᑕᓕᒃ 14 
ᑭᙵᐃᑦ  14 
ᖁᕐᓗᖅᑑᖅ 13 
ᑕᓗᕐᔪᐊᖅ 12 
ᐅᖅᓱᖅᑑᖅ  12 
ᑲᖏᖅᑐᒑᐱᒃ 12 
ᐃᖃᓗᑦᑑᑦᑎᐊᖅ 12 
ᓴᓂᑭᓗᐊᖅ 11 
ᓇᐅᔮᑦ  11 
ᓴᓂᕋᔭᒃ  10 
ᓴᓪᓕᖅ  10 
ᐃᒃᐱᐊᕐᔪᒃ  10 
ᕿᑭᖅᑕᕐᔪᐊᖅ 9 
ᑰᒑᕐᔪᒃ 9 
ᑭᒻᒥᕈᑦ 5 
ᑎᑭᕋᕐᔪᐊᖅ  4 
ᐃᒡᓗᓕᒑᕐᔪᒃ  4 
ᖃᐅᓱᐃᑦᑐᖅ  3 
ᐊᐅᓱᐃᑦᑐᖅ  3 

 


